
Euskaltzaindia XXI. mendean - Inazio Mujika Iraola (Idazlea eta editorea) 

Euskaltzaindia eta lehentasunak 
Nik ez dakit beste herrietan egunero hizkuntzarekin borroka egiten dutenek ezer eskatzen dioten dagokien akademiari, ezta ezer espero duten ere harengandik. Are, ez dakit zilegi ote den hortik bizi ez den akademikoari ezer eskatzea. Beharbada ez da eskaeren zerrendari hasiera emateko txarra hori bera eskatzea, esklusibotasun ordaindua alegia, ezen profesionaltasuna inork ez baitie ukatzen. Beldur naiz, ordea, ez dela hori esklusibotasun ordainduarena Euskaltzaindiari ez euskaltzainei eskatzeko kontua. 
Garai batean, jende gutxi zen euskaraz folio bat idazteko gauza. Gaur egun, ordea, ugari gara, gauza izan edo ez, folio bat baino gehiago idatzi behar dugunak egunero. Garai batean euskaraz idazteko gauza zirenak idazle ziren eta euskaltzain eta irakasle eta itzultzaileÉ eta zer ez. Beste garai batzuk ziren haiek, baina orduan, iruditzen zait, sortzailea gertuago zegoen Euskaltzainditik. Idazleek behartu zuten Euskaltzaindia hizkuntza batuaren apustua egitera. Eguneroko borrokan zebilenaren kezkek sarriago egiten zuten oihartzun akademiaren gapiriopetan. Nik hori eskatuko nioke gaurko Euskaltzaindiari aurren-aurrenik: sortzaileen kezkak hurbilagotik jarrai ditzala. Uler bedi «sortzaile» hitza modurik zabalenean: literatur egile, saiogile, itzultzaile, kazetari, irakasleÉ Izan ere, sortzailea pasatu da Euskaltzaindiaren akuilatzaile izatetik Akademiak esaten duenaren men egile huts izatera. Men egile bizkor, hala ere. Ez zaigu hori ukatuko. Nekez aurkituko da beste inon hemen bezain jende zintzoa horretan. Euskaltzaindiak «A» esaten badu, hurrengo egunetik «A» idazten duen jende bihurtu gara. Eta hala behar du, baitezpada.Kontua da Akademiak erabakitzen dituen «A» guztiak ez ditugula gaur behar, ez behintzat lehentasun berarekin. Eta bitartean Euskaltzaindiak ez dituela behar zukeen bizkortasunez (ez noa «arintasunez» esatera, oker ulerturik egon ez dadin) premiaz behar ditugun «A» guztiak erabakitzen.Ziur naiz egunero folio erdi bat euskaraz idatzi behar duen idazlea oso gutxitan behartu dela, Joan eta Paulo aita santu izenez harago, aita santu baten izena idaztera. Iazko urteko arauen artean heldu zitzaigun bat, hala ere, Pedro (barkatu, Petri) giltzadunetik gaur arteko 264 aita santuen izenak nola idatzi behar diren erabakitzen zuena. Eta ez zait gaizki iruditzen hori ere batu behar izatea. Baina alferrikako luxua iruditzen zait niri horretan kemen txikiena ere xahutzea gaur, Hiztegi Batuaren bigarren itzulia «b» hizkian dabilelarik eta egunero patrikan dabilkigun zera horri «telefono mugikorra», «sakelakoa», «eskukoa» edo «segapotoa» zer esan behar diogun oso garbi ez daukagunean, edo denok nahi dugun garapen orekatuari «iraunkor», «iraungarri», edo «eusteko moduko» esan behar diogun zalantza egiten dugunean. Karikatura honetaz haratago eta ongi egin diren gauzak ukatu gabe, lehentasunak garbi erabakitzeko eskatzera nator atrebentziaz. Eta horrekin batera adi egotea eskatuko nioke Euskaltzaindiari. Inoiz ere baino erneago arrapaladan datorren mundu teknologikoari. Aurreko iraultzen terminologia erabaki gabe dugula, jo eta pasa egingo baitu gainera datorkigun berriak. Adi egon behar luke Euskaltzaindiak, bai, tradizioaren putzua denon eskuera jarriz eta hango arrazoibidea irakatsiz eta zabalduz, oraindik orain idatzi berri denari; egunero idazten denari, itzultzen denari, eguneroko arazoei ematen zaien konponbideei. Besteak beste, dagoeneko gertatzen ari zaigulako oso gauza bitxia: zalantzaren bat daukagunean, Akademiaren paperetara jo beharrean, daukagun euskal egunkari bakarraren estilo liburura jotzen dugula, han aurkitzen baitugu Akademiarenak ez ezik, premia handiagokoak ere. Eta eskerrak horri. (Bide batez, esan dezadan ez dudala ulertzen zergatik ez dagoen kazetari gehiago Euskaltzaindian). 

Beldur gutxiago izan behar lioke Akademiak oker erabakitzeari, jakin, badakidan arren akademia askoren lege idatzi nahiz idatzi gabeen kontra ari naizela. Baina alferrikako aldaketarik egin gabe, hori bai. Batzuetan hobe baita oker erabaki zena amnistiatzea, gaur erabaki dena bihar atzera bota daitekeelako sentsazioa gure baitan errotzea baino. 

